
雁起海風吹暮角，雞鳴關月照晨妝。

讀書臺下逢人少，濡墨廳中憶尉狂。

君到官曹無事日，一尊為我酹斜陽。

【次張子宜園居二首】

見山岡下行蒙蘢，亂後池塘野水通。

身影步隨花影日，鬢絲吹傍釣絲風。

已知處世愁無益，更覺全生醉有功。

誰道閑官貧去甚？春來未典舊焦桐。

【又】

早回高步謝天衢，應戀閑園景趣殊。

養鶴階除長得伴，種魚池沼不輸租。

官曹自古皆詩客，家世當年本釣徒。

苦欲相尋阻泥潦，滿林煙雨聽啼鴣。

【遷城南新居】

辛苦中年未有廬，東西長寄一囊書。

未能避俗還依俗，堪信移居更索居。

葉滿鄰園煙冪冪，竹連僧舍雨疏疏。

何須許伯長安第？此屋修然已有餘。

【贈醫師王立方】

醫得河間第五傳，尋師曾上海門船。

龍方試後應多驗，鶴骨臞來已欲仙。

渡澗斸苓朝帶雪，隔林蒸朮午生煙。

詩人亦有相如渴，願乞丹砂舊井泉。

【吳縣庠訓導徐君善醫常起人疾求詩贈之】

解榻高齋晝日遲，坐談周孔雜軒岐。

仙人方在應藏枕，博士經橫每下帷。

池上采芹風起處，階前曬藥雨收時。

病痊不使人栽杏，祇要新題滿卷詩。

【挽瞿隱君】

壯志蹉跎為亂離，蒼天不肯見清時。

樓前鶴去飛雲遠，墓上人來宿草衰。

親老還揮思子淚，弟愁長詠哭兄詩。

兩年頻送交遊死，不似夫君最可悲。

【次韻靈隱復見心長老見寄兼簡泐禪師】

高堂鐘鼓毒龍驚，曾布袈裟海上城。

廬嶽禪師傳法印，道園學士許詩名。

幾超北闕瞻天近，獨坐南屏對月明。

書到喜聞雙徑老，雨華新散滿瑤京。

【稚齋為陳山人賦】

華屋雖存忍獨居，愁瞻松柏倚踟躕。

夕陽下馬高人墓，夜雨烏啼孝子廬。

地掩衣冠魂去後，家留圖籍手編餘。

元方應有無窮意，陌上何年重駕車？

【追次唐人韻】

任俠平生慕灌夫，每思鳴劍起伊吾。

歌調錦瑟初移柱，笑擲金盤已作盧。

買妾競誇燕地女，求官不事黨家奴。

灞陵獵騎歸衝雪，笑殺詩人撚凍須。

【喜聞王師下蜀】

蜀國兵銷太白低，將軍新拜漢征西。

浮橋已毀通江飀，進鼓初鳴突水犀。

不假五丁開道遠，俄看萬甲積山齊。

從今險阻無人恃，夷貢南來盡五溪。

【逢倪征士】

數千里外久相違，十八灘頭偶獨歸。

自說病來辭幕府，只因愁絕念庭闈。

吳歌重把還鄉酒，蠻布猶穿過嶺衣。

話盡三年遊曆事，滿庭風雨送斜暉。

【贈林泉民張夢辰次張貞居史韻】

雨船幾度載狂客，詩卷平生隨老翁。

林下自成麋鹿友，世間相去馬牛風。

曉窗炊熟露葵紫，秋寺寫殘霜葉紅。

他日誰修耆舊傳？著君應在隱淪中。

【倚樓二首】

西館樓前見雁行，桂花初白柳枝黃。

憑欄有客迎秋思，卷箔誰家出晚妝？

未放離魂尋楚雨，已看歸鬢點吳霜。

自憐對酒還惆悵，不及分司御史狂。

【又】

漠漠疏煙丹樹開，火經城苑減樓臺。

雨初過處千山出，人正愁時一雁來。

秋色自隨砧杵動，夕陽又被鼓鐘催。

詩成未盡登臨意，獨向蒼茫首重回。

【闔閭墓】

水銀為海接黃泉，一穴曾勞萬卒穿。

謾說深機防盜賊，難令朽骨化神仙。

空山虎去秋風後，廢榭烏啼夜月邊。

地下應知無敵國，何須深葬劍三千？

【西塢】

空山啄木聲敲鏗，花落水流縱復橫。

松風吹壁鶴翎墮，梅雨過溪魚子生。

尚有人家機杼遠，更無塵土衣裳輕。

斜陽已沒月未出，樵子歸時吾獨行。

【過海雲院贈及長老】

衲擁寒雲老一丘，遊方無夢轉悠悠。

茶香吹過前林晚，菜葉流來別澗秋。

舊拂講餘懸壁上，殘經定後落床頭。

紫藤塢裏歸逢雪，煨芋曾煩慰客愁。

【送錢塘守】

繁華莫歎異升平，到郡初煩露冕行。

幕下吏書催署字，湖中妓舫歇歌聲。

潮來兩渡皆侵岸，日落諸山半入城。

休沐南屏煩一到，松間尋我舊題名。

【張山人見訪留宿草堂】

夕陽欲沒靜沙墟，喜子能來慰索居。

生事蕭條慚客裏，交情契闊歎兵餘。

買魚急喚臨江艇，炊黍深開映竹廚。

屈指故人能幾在，莫辭同醉臥田廬。

【陪臨川公遊天池】

騎馬尋幽度嶺遲，老僧不識使君誰。

門開紅葉林間寺，泉浸青山石上池。

殘果已收猿食少，枯松欲折鶴巢危。

壁間不用題名字，無限蒼苔沒舊碑。

【客舍歲暮】

空江寒雨送淒涼，離舍無多即異鄉。

井臼尚勤慚德曜，音書未至憶平陽。

心輕別歲憑年少，夢喜還家及夜長。

自笑病來詞賦拙，懶從枚叟客遊梁。

【江上晚眺懷王著作】

渡頭西望足離情，晚水寒山雪後清。

鷗立斷冰流漸遠，鴉隨殘照去還明。

漁人笛過風生浦，估客帆回樹隔城。

范蠡祠前春意動，思君欲放酒船行。

【答徐七記室病中作】

空齋孤枕積書間，清瘦憐君變舊顏。

累少亦憂今日亂，病多應賴此身閑。

朝辭鄰交看花去，晚候家僮買藥還。

知是苦吟猶未廢，水邊深樹掩柴關。

【遊雲岩值雨】

深殿幽廊映竹開，鳥聲忽斷雨聲催。

蘚生偏上題詩壁，花落還臨說法臺。

林下聞鐘諸客散，澗邊汲水一僧來。

晚晴更好看山色，西閣憑闌獨未回。

【送張征君南遊】

故人多去不堪留，況復看君更遠遊。

流落正逢搖落景，亂離還值別離愁。

夕陽亭上匆匆酒，寒雨江邊渺渺舟。

此後衡門應獨掩，詩篇寂寞有誰酬？

【宿張氏江館】

極浦荒雲一棹行，遠投江館駐宵程。

客中得酒銜悲喜，亂後逢人說死生。

木葉未空寒鳥聚，海潮欲上曙雞鳴。

政憐此地無驚擾，歸夢如何又入城？

【再遊南峰】

放鶴亭前落葉重，吟身獨上夕陽峰。

遠村近浦分諸樹，後嶺前山應一鐘。

高閣倚殘歸鳥過，空林行盡老僧逢。

支公駿馬嗟何處？石上莓苔沒舊蹤。

【送李使君鎮海昌（州有雙廟）】

海風千里卷雙旌，按轡初聞屬部清。

人雜島夷爭午市，潮隨山雨入秋城。

鳴狐不近睢陽廟，突騎猶屯廣利營。

肯掃帳中容我醉，夜深燃燭臥談兵。

【賦得惠山泉送客遊越】

雲液流甘漱石牙，潤通錫麓樹增華。

汲來曉冷和山雨，飲處春香帶澗花。

合契老僧煩每護，修經幽客記曾誇。

送行一斛還堪贈，往試雲門日注茶。

【寄題張著作菁山隱居】

霞映青山似赤城，歸棲聞已謝時名。

半湖殘雨收虹影，幾樹斜陽帶鳥聲。

竹下逢僧投杖揖，蘿間候客抱琴行。

平生應笑王夷甫，末路方言少宦情。

【送胡孝廉布東遊】

春色偏傷楚客心，日斜芳草鷓鴣吟。

山遮故國千重影，雲度長江一片陰。

少婦自挑燈下錦，諸侯誰贈橐中金？

送行只恨華觴淺，不似同袍別意深。

【夜雨不寐】

雨窗燭盡漏迢迢，秋滿床幃酒易消。

蟋蟀催寒輸絡緯，梧桐鬧雨勝芭蕉。

漸知老去非前日，豈信愁來是此宵？

莫聽曉鐘聊穩睡，久居閑退罷趨朝。

【煮雪齋為貢文學賦禁言茶】

自掃瓊瑤試曉烹，石爐松火兩同清。

旋渦尚作飛花舞，沸響還疑灑竹鳴。

不信秦山經歲積，俄驚蜀浪向春生。

一甌細啜真天味，卻笑中泠妄得名。

【晚香軒】

不畏風霜向晚欺，獨開眾卉已凋時。

地荒老圃苔三徑，節過重陽雨一籬。

秋色蒼茫人醉少，寒香落漠蝶先知。

山翁獨念同哀晚，坐對幽軒每賦詩。

【次韻倪雲林見寄】

老來詩陣尚堂堂，過宿曾留讓大床。

病驥可堪迷遠道，孤松只合在高岡。

蕭蕭塵鬢驚寒色，渺渺雲山斂夕光。

莫道欲歸無好處，便尋勾漏與華陽。

【再用韻】

草滿當年食客堂，一身投老寄僧床。

秋風吟怨哀蘭浦，暮雨行愁苦竹岡。

任廣豈能諧薄俗？養和且為駐頹光。

酒錢十萬今誰送？獨嗅黃花對夕陽。

【答韓長司用韻見贈並柬滕用衡】

昔年載橐侍明堂，每見論邊近御床。

入幕乍參飛騎將，還家新卜臥龍岡。

秦山暮隔關雲遠，吳樹秋涵海日光。

共語東西宦遊事，里中今喜有南陽。

【答張文伯用韻見贈】

早年說法已升堂，夜雨長連聽雨床。

珥筆便堪趨禁省，振衣何必上重岡？

半簾藥氣疏煙退，滿屋書聲落月光。

愧我飄零荒舊學，酒徒相逐醉高陽。

【喜逢賀叔庸送還錢塘】

暫來還去獨翩翩，賀監清狂已欲遷。

三日小樓延解榻，幾人還浦送回船。

雁呼舊侶投雲外，梅試初花在雪前。

歸去西湖柳邊宅，定娛鶴發慶新年。

【子祖授生】

他日愚賢未可知，眼前聊復慰衰遲。

人間豚犬應誰子，天上麒麟豈我兒？

夢兆先占神媼送，啼聲還得使君奇。

樂天從此休長歎，已有人傳柏匱詩。

【喜張太常謁告歸途見訪雨中留宿話舊】

長嗟遠別望京城，忽喜相逢駐驛程。

問舍求田慚我鄙，還家上塚羨君榮。

寒廳聯句圍爐坐，晚陌趨朝並轡行。

舊事重談真若夢，江湖夜雨一明燈。

【禦溝】

春含禁柳綠相和，縈貫天津若絳河。

派出宮牆流葉斷，源通靈沼躍魚多。

曲迂月下龍舟轉，清照雲間雉扇過。

行客何須問深淺？長流不盡似恩波。

【雲岩訪蟾公值雨留宿次周記室壁間韻】

日暮松間兩屐過，懶殘不出近如何？

鐘聞下界歸人少，燈照空林落葉多。

別後有思還是妄，定中無想不成魔。

山靈盡意相留客，暗雨斜風滿薛蘿。

【送伊兵曹赴邊】

少年恥著惠文冠，幕下時時把劍看。

官燭未銷雞送曉，軍笳忽動馬嘶寒。

關連雲樹征途迥，塞接霜蕪戰地寬。

見說長平門下客，奇材唯有一任安。

【吳下逢梁賓客子天爵復送還會稽】

識君京國暫相從，別去堪憐此再逢。

共把一杯官市酒，初聞半夜客船鐘。

吳洲雁落潮痕淺，越嶠猿啼樹影重。

曾作尊翁舊僚屬，臨分離恨倍人濃。

【次韻俞士平見寄】

一棹滄浪兩鬢絲，豫章老客苦相思。

作歌幾日空招隱，載酒何人為問奇？

吳苑舊遊山色在，楚江歸夢月明知。

莫言別後音塵絕，長倚東樓憶紫芝。

【登天界寺鐘樓望京邑】

朝罷登樓賞晚晴，三山二水總分明。

人間地湧黃金界，天上雲開白玉城。

宮樹遠連江樹色，寺鐘微答禁鐘聲。

憑高空此觀形勝，深愧無才賦帝京。

【十二月十九日雪中】

舟絕寒江凍不潮，縈沙拂柳影翛翛。

才從漁浦磯邊積，還向樵村竹外飄。

撲馬憶從年少樂，點袍曾逐侍臣朝。

如今獨坐吟詩句，茅屋茶煙冷未消。

【過僧舍訪呂敏】

幾欲相尋與願違，今朝始得過禪扉。

磬聲穿竹山房遠，屐齒粘苔石徑微。

幽鳥每同馴鴿下，高人閑與老僧依。

談詩說偈俱堪喜，坐覺茶香上薛衣。

【新篁】

南池雨後見新篁，嫋嫋煙梢漸出牆。

風度亂翻交籜響，露垂微挹粉痕香。

簾前嫩色初含瞑，琴畔疏陰已送涼。

野飯休燒林下筍，留添碧玉嫩竿長。

【初夏江村】

輕衣軟履步江沙，樹暗前村定幾家。

水滿乳鳧翻藕葉，風疏飛燕拂桐花。

渡頭正見橫漁艇，林外時聞響緯車。

最是黃梅時節近，雨餘歸路有鳴蛙。

【江村】

南囿薰風吹葛衣，汀花未露岸花稀。

水神廟下莎侵路，江叟門前柳映磯。

犢臥已知耕耒歇，鷗驚長見釣船歸。

天隨宅畔吾曾住，留得閑罾掛夕暉。

【田園書事】

西園春去綠陰成，已覺南窗枕簟清。

簾卷斜陽歸燕入，池生芳草亂蛙鳴。

葉過穀雨花猶在，衣近梅天潤易生。

獨坐正知閑畫永，吟餘消盡篆煙輕。

【梅雨】

江南煙雨苦冥濛，梅實黃時正滿空。

灑竹暗連湘女廟，隨雲遠渡楚王宮。

窗寒頓使拋紈扇，衣濕頻催換火籠。

幾度欲晴還復暝，簾前不放夕陽紅。

【送衍師還相川】

江樹湖波繞相川，南風巾錫去翩翩。

村中乞米晨留缽，城外聞鐘夜泊船。

昔向名林曾說法，今歸舊院定安禪。

道心深悟俱浮幻，不奈詩名滿世傳。

【萱草】

幽華獨殿眾芳紅，臨砌亭亭發幾叢。

亂葉離披經宿雨，纖莖窈窕擢薰風。

佳人作佩頻朝采，倦蝶尋香幾處通。

最愛看來憂盡解，不須更釀酒多功。

【雨過舟中看山】

風雨山前暗荔蘿，滿篷涼思入滄波。

沙鳴正厭秋聲急，峰出還憐景趣多。

溪上雲收開遠樹，田中水滿發新禾。

舟人不用催歸速，臥看青巒次第過。

【齊雲樓】

境臨煙樹萬家迷，勢壓樓臺眾寺低。

斗柄正垂高棟北，山形都聚曲欄西。

半空曾落佳人唱，千載猶傳醉守題。

劫火重經化平地，野鳥飛上女垣啼。

【靈岩寺】

閑上香臺望下方，漁村樵塢盡蒼蒼。

傾城人遠苔生徑，歸寺僧稀葉滿廊。

雲散池邊留塔影，雨來閣外失湖光。

廢興皆幻何須問，獨自吟詩送夕陽。

【孤園寺】

欲問南朝常侍宅，已為西域化人宮。

山僧歸帶漁舟雨，湖鳥來聞粥鼓風。

橘柚垂簷秋殿暗，波濤驚座夜堂空。

給孤長者誰曾見？應在煙雲杳靄中。

【開元寺石缽】

寶石當年琢帝青，浮波不異木杯輕。

傳靈已歷乾陀國，乞食曾來舍衛城。

漁父得時初洗獻，法王在日每擎行。

寺僧見客休頻出，恐有藏龍此內驚。

【垂虹橋】

行人腳底響波濤，驅石神鞭是孰操？

影落蛟龍朝窟暗，形垂螮蝀暮天高。

煙中去憶鴟夷遠，月下吟誇長史豪。

幾度憑欄賞秋色，鱸魚新買係歸舠。

【問潮州遷客消息】

瀧吏相迎渡惡灘，到時應是幾旬間。

猿啼嶺下梅花白，鱷去祠前荔子斑。

名姓未看兵籍落，音書忽附估船還。

莫言久作炎荒客，會逐陽和返故山。

【秋日江居寫懷七首】

每看搖落即成悲，況在漂零與別離。

為客偶當鱸美處，思兄正值雁來時。

天邊瞑為秋陰早，江上寒因歲閏遲。

莫把豐姿比楊柳，愁多蕭颯恐先衰。

【又】

葭菼連秋渺渺長，歸舟猶歎滯江鄉。

客衣欲冷鄰機急，農事初成野飯香。

千里斷雲隨雁鶩，半村殘照送牛羊。

有愁不解登高賦，空使頻回宋玉腸。

【又】

舌在休誇術未窮，且將蹤跡托漁翁。

芙蓉澤國彌漫雨，禾黍田禾掩冉風。

身計未成先業廢，心懷欲說舊交空。

楚雲吳樹無窮恨，都在蕭條隱几中。

【又】

風塵零落舊衣冠，獨客江邊自少歡。

門巷有人催稅到，鄰家無處借書看。

野蟲催響天將夕，籬豆垂花雨稍寒。

終臥此鄉應不憾，只憂飄泊尚難安。

【又】

桑苧翁家次近居，人煙沙竹自成墟。

移門欲就山當榻，補屋唯防雨濕書。

貧為湖田長半沒，拙因世事本多疏。

當時亦有求名意，自喜年來漸已除。

【又】

喪亂將家幸得全，客中長恥受人憐。

妻能守道同王霸，婢不知詩異鄭玄。

借得種蔬傍舍地，分來灌菊別池泉。

卻欣遠跡無相問，一棹秋風笠澤邊。

【又】

秋塘門掩竹穿沙，為客鄰酤未易賒。

閑裏壯年慚白日，愁中佳節負黃花。

漁村靄靄緣江暗，農徑蕭蕭入圃斜。

薄俗相輕吾敢怨，魯人猶自笑東家。

【漫成二首】

柴門藥浦小江邊，早得閑居是偶然。

兩岸晚風黃鳥樹，一陂春水白鷗天。

悠悠往事空書卷，碌碌浮生只釣船。

猶記京華為客日，幾回聽雨憶歸田。

【又】

已分棲遲不自疑，江邊林下盡幽期。

病惟好懶寧須藥，心未忘機偶對棋。

閑館雨聲花落夜，深塘草色燕飛時。

春來頗喜囊中富，添得新成幾首詩。

【喜徐山人與浩師見過】

遠煩支許問棲遲，正是山家橘熟時。

為吏得閑非是隱，學禪有解只能詩。

潮聲驚客江三里，秋色留人菊一枝。

莫怪相逢意偏喜，碧雲紅樹久相思。

【端陽寫懷】

去歲端陽直禁闈，新題帖子進彤扉。

太官供饌分蒲醑，中使傳宣賜葛衣。

黃傘回廊朝旭淡，玉爐當殿午薰微。

今朝寂寞江邊臥，閑看遊船競渡歸。

【寄倪隱君元鎮】

名落人間四十年，綠蓑細雨自江天。

寒池蕉雪詩人畫，午榻茶煙病叟禪。

四面荒山高閣外，兩株疏柳舊莊前。

相思不及鷗飛去，空恨風波滯酒船。

【與杜進士寅登白蓮閣對雨】

遠愁高樹共離離，風送潮聲上浦遲。

海客市中煙起處，江僧閣外雨來時。

船歸杳靄唯聞櫓，店隱蒼茫不見旗。

回首南朝今幾寺，可堪重詠牧之詩。

【喜宋山人見過】

攜琴遠趁渡江船，煩覓幽蹤浦樹邊。

別久忽看梅又發，話長應讓雁先眠。

一冬多暖天無雪，半夜初寒月有煙。

回首舊遊君莫念，歸來好共種吳田。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

